
				ఈ పుట అచ్చుదిద్దబడ్డది

బుద్ధి నీకును జెప్పఁ బుత్తెంచె నన్ను; - వద్దురా! రాక్షస! వైదేహి నిమ్ము

మది మది నుండి రామాధిపుతోడఁ - గదిసి కయ్యమునకుఁ గాలు ద్రవ్వకుము

రాక్షసాధమ! యోరి! రామునిదేవి - నీక్షితి మొఱగి నీ విట్లు తేఁదగునె?1940

లోకపావనసీత లోకైకమాత - నీకుఁ దేఁదగ దోరి! నీచరాక్షసుఁడ

నినుఁ జెప్ప దోషంబు నినుఁ జూడరాదు - ఘనతర మగు పాపకర్ముండ వీవు,

లోకంబులకుఁ దల్లి లోలాక్షి సీత - నీకుఁ దల్లియ కాదె? నిర్భాగ్యదనుజ!

యవివేకమునఁ జేసి యపకీర్తి పడితి - వివి కీర్తులా నీకు? నెఱుఁగలే వైతి

వెడపక రఘురాముఁ డె గ్గేమి సేసె? - గడుగర్వి యన మీఁదుఁ గానంగలేక

యిహపరదూరుఁడ వీ వేపు మీఱి - విహితమార్గం బింత వివరింప వైతి;

వుడుగక రామాగ్ని యొడిఁగట్టుకొంటి - పుడమిలో భస్మమై పోయెడి కొఱకు

నీపాలివిధి పట్టి నీమెడఁ గట్టి - యీపాలు చేసె నిన్నీ రసమెత్తి

నీ వేమి సేయుదు; నీవ్రాఁతఫలము - గావించి యజుఁ డిట్లు కట్టడ సేసి

కడఁగి రాఘవు నంప కార్చిచ్చులోనఁ - బడి శలభంబవై వ్రాలెదె వెల్లి;
1950

చాల నొప్పినయట్టి సౌఖ్యత లంక - యేలుభాగ్యంబు లే దే మందు నిన్నుఁ?

జెడకుము శర ణని చేరు మారాముఁ - బుడమిలో నీప్రాణములు గాచికొనుము

నీపుత్త్రమిత్రాదినిఖిలరాక్షసులు - నేపరి రాముచే నీల్గకమున్నె,

కార్యంబు మునుపడఁ గైకొని బ్రతుకు - కార్య మొల్లక పోరు గావించితేని?

చుట్టాల నింతుల సుతుల సోదరుల - నిట్టె యందఱఁ జూడు మిఁకఁ జూడలేవు;

ఎలమి నీమోహంపుటింతుల నెల్లఁ - గలయ భోగింపుము కాంక్షలు దీర,

వెలయంగ నీరాజ్యవిభవంబు లెల్లఁ - బలుదెఱంగుల నేఁడె పాటించి చూడు

హరిహరబ్రహ్మదు లడ్డగించినను - దురములోపల నిన్నుఁ ద్రుంచు రాఘవుఁడు

ఇన్నియు నేటి కాయినకులేశ్వరుని - కున్నతమతి సీత నొప్పించి బ్రతుకు

మిటు రామునానతి యెఱుఁగఁ జెప్పితిని - గుటిలరాక్షస! యేమి గొబ్బునఁ జెప్పు;
1960




రావణుఁ డంగదునితోఁ దనపరాక్రమము సెప్పుట


మన రోషచిత్తుఁడై యద్దశాననుఁడు - ననియె నంగదుతోడ నప్పుడు కినిసి

రాముఁ జెప్పెదు పరాక్రమశాలి నన్ను - రాముఁ డెఱుంగఁడా రణవిజయుఁడుగ

దివిజేంద్రుఁ డాదిగా దేవసంఘముల - బవరంబులోపలఁ బఱపినవాఁడ

హరుఁ డున్నకైలాస మగలించినాఁడ - నెరియంగఁ గాలుని నెదిరించినాఁడ

వరుసతో జగములు వర్ణింప నలరి - సరవి లోకములెల్ల సాధించినాఁడ

వనజాపసనునిచేత వరముఁ గొన్నాఁడ - మొనసి దివ్యాయుధంబులు గలవాఁడ

నిట్టి పిమ్మటను నే నీరాముమఱుఁగుఁ - బట్టిన దేవతల్ పకపక నగరె?

యనుజుండు నాతోడ నలి గటు పోయి - జననాథుమఱుఁగు వంచనఁ జొచ్చెఁగాక!

